
Efni: Umsögn um frumvarp til laga um aðgerðir til að draga úr reglubyrði
atvinnulífsins og efla samkeppni, 158. mál.

Samtök atvinnulífsins hvetja Alþingi til að samþykkja framangreint frumvarp. Frumvarpið, 
sem ætlað er að víkka gildissvið laga nr. 27/1999 um opinberar eftirlitsreglur, tekur til laga og 
reglna sem hafa umtalsverð áhrif á atvinnulífið og samkeppni. Það miðar að því draga úr 
reglubyrði atvinnulífsins að því marki sem almannahagsmunir og eftir atvikum aðrir lögmætir 
hagsmunir leyfa. Undir skilgreiningu á reglubyrði felst m.a. kostnaður vegna eftirlits hins 
opinbera og kostnaður vegna ýmissa kvaða sem lagðar eru á fyrirtæki, t.d. um öryggisbúnað 
eða mengunarvarnir.

Í stað ráðgjafarnefndar um eftirlit á vegum hins opinbera skv. gildandi lögum, er lagt til að 
sett verði á fót óháð ráð, regluráð, sem gefi umsagnir og leiðbeini um helstu lagabreytingar og 
nýja löggjöf og reglur á þessu sviði. Mikilsvert nýmæli er að skylt verður að bera undir ráðið 
stjórnarfrumvörp og drög að stjórnvaldsfyrirmælum sem munu fyrirsjáanlega hafa umtalsverð 
áhrif á atvinnulíf eða samkeppni. Umsagnir ráðsins eru ráðgefandi og verða birtar opinberlega 
og ráðið gefur út ársskýrslu um starfsemi sína.

Samtök atvinnulífsins hafa lengi kallað eftir því að framkvæmd eftirlits með atvinnulífinu 
verði endurskoðað, stofnanir verði sameinaðar, beitt verði nútímalegum aðferðum við 
eftirlitið og gætt ýtrustu hagkvæmni. Lög og reglur eru nauðsynlegar til að gæta 
almannahagsmuna eða hagsmuna starfsmanna og viðskiptavina. Hins vegar þarf að huga vel 
að því að þær leggi ekki meiri byrðar á fyrirtækin og aðra þátttakendur í atvinnulífi en þörf 
krefur. Fyrirtæki innan SA kvarta í auknum mæli undan mikilli vinnu við að mæta kröfum 
opinberra eftirlitsstofnana. Fjölmargir aðilar gera út af örkinni eftirlitsmenn sem taka út 
ákveðinn hluta af starfseminni og alltof oft skarast starfsemi stofnana. Hátt flækjustig 
regluverksins dregur úr vexti fyrirtækja og heldur aftur af stofnun nýrra.

Það er viðurkennt á alþjóðavettvangi að þunglamalegar, flóknar og íþyngjandi reglur geti 
dregið kraft úr atvinnulífinu. Innan OECD hefur um langt skeið verið fjallað um nauðsyn þess 
að minnka skrifræði í samskiptum atvinnulífs við hið opinbera og halda kostnaði í lágmarki. 
Margar þjóðir hafa sett bætt regluverk fyrir atvinnulífið á oddinn enda séu umbætur á þessu 
sviði líklegar til að örva atvinnulíf og stuðlað að aukinni framleiðni og framförum. Skoðað er 
hvenær úrlausnarefni kalli á lagasetningu fremur en að beitt sé öðrum stjórntækjum og 
ákvarðanir um reglusetningu byggja m.a. á mati þess efnis að ábati samfélagsins sé meiri en 
kostnaðurinn.

SA fagna því frumkvæði ríkisstjórnarinnar um að beita sér fyrir endurskoðun regluverks 
atvinnulífsins með einföldun og aukna skilvirkni að leiðarljósi. Frumvarpið er liður í þeirri 
viðleitni sem hefur að markmiði að regluverk atvinnulífsins verði einfaldað og gert 
markvissara og dregið verði úr óþarfa kostnaði sem lagður er á fyrirtæki. Þannig á frumvarpið

að renna stoðum undir öflugt atvinnulíf og virka samkeppni sem leiðir aftur til hagvaxtar, 
aukinnar framleiðni og framfara í þágu almannahagsmuna.

Í aðgerðaáætlun ríkisstjórnarinnar um einfaldara og skilvirkara regluverk fyrir atvinnulífið, 
dags. 24. maí 2013, er lögð áhersla á mikilvægi mats á áhrifum nýrrar lagasetningar: „Þess 
verði sérstaklega gætt við undirbúning lagafrumvarpa sem varða atvinnulífið að um þau sé 
haft víðtœkt samráð og að metin séu áhrif á hlutaðeigandi geira atvinnulífsins. Stefnt verði að 
því að drög að mati á áhrifum fylgi frumvörpunum í slíku samráði þannig að hagsmunaaðilar 
geti komið á framfæri ábendingum um inntak matsins og eftir atvikum bent á leiðir til að ná 
markmiðum viðkomandi lagasetningar með minni tilkostnaði og einfaldari hætti. “

Ákvæði frumvarpsins beinast fyrst og fremst að tilurð nýrra laga og reglna en einnig er þeim 
ætlað að styðja við einföldun gildandi regluverks. Annars vegar með því að regluráðinu 
verður falið að koma með ábendingar um úrbætur á málefnasviði sínu, t.d. á lögum og reglum 
sem snýr að gildandi rétti. Hins vegar verður ráðinu falið að taka saman upplýsingar um þróun 
reglubyrði atvinnulífs sem væntanlega verður hvatning fyrir stjórnvöld að vinna að einföldun 
og tilkynna slíkar aðgerðir til ráðsins.

Ákvæði 2.-5. gr. frumvarpsins um skipan og verkefni regluráðs og samskipti þess og 
stjórnvalda eru markvissari en ákvæði gildandi laga um hlutverk ráðgjafanefndar um 
opinberar eftirlitsreglur og samskipti þess og stjórnvalda. Gera má ráð fyrir að þessi ákvæði 
frumvarpsins séu samin með reynslu af gildandi lögum í huga. SA gera sér vonir um að 
tilkoma regluráðs auki líkur á að markmiðum frumvarpsins verði náð og að einstakir ráðherrar 
og ráðuneyti leggi fram tillögur um laga- og reglugerðarbreytingar sem feli í sér einföldun og 
aukna skilvirkni regluverks fyrir atvinnulífið.

Enginn vafi er á að verulega er unnt að minnka skrifræði, einfalda samskipti fyrirtækja við 
opinbera aðila og draga úr kostnaði við eftirlitið án þess að draga úr efnislegum kröfum til 
fyrirtækjanna. Ennfremur er mikilvægt að gera fólki það auðveldara en nú er að geta hafið 
rekstur og tekið áhættu með uppbyggingu nýrrar starfsemi. Í stað leyfisveitinga verði 
tilkynningarskylda tekin upp í auknum mæli eða eftir atvikum verði almennt lögbundið eftirlit 
látið duga. Áhersla verði lögð á að unnt verði að sækja allar upplýsingar á einum stað og 
sækja um leyfi.

Samtök atvinnulífsins taka undir mikilvægi annarra tengdra markmiða sem höfð voru að 
leiðarljósi við gerð frumvarpsins og getið er um í greinargerð með frumvarpinu, kafla 2.3.2.
Með vandaðri lagasetningu þar sem metin eru áhrif á samkeppni má auðvelda nýjum aðilum 
að hasla sér völl og afstýra óþarfa samkeppnishindrunum um leið og sá ávinningur sem 
samkeppnin skapar skilar sér til almennings. Þá aukast líkur á að regluverk verði einfaldara og 
skilvirkara, bæði fyrir atvinnulífið og alla aðra, ef vandað er almennt betur til undirbúnings og 
endurskoðunar löggjafar, s.s. með samráði við hagsmunaaðila og mati á áhrifum lagasetningar 
á hina ýmsu aðila. Loks aukast líkur á að útkoman verði betri fyrir vöxt og viðgang 
atvinnulífsins með því að opna lagasetningarferlið þannig að það verði gagnsærra, fleiri komi 
að því og almenningur og hagsmunaaðilar taki aukinn þátt í að móta einfaldar, skilvirkar og 
hagkvæmar lausnir.

Virðingarfyllst,

f.h. Samtaka atvinnulífsins

